
Caibidil 1

Réamhrá agus Cúlra
Réitigh Ollscoil na hÉireann, Má Nuad an scéim seo faoi Alt 11 d’Acht na dTeangacha Oifigiúla 2003 (“an tAcht”). Soláthraítear in Alt 11 go réiteoidh comhlachtaí poiblí scéim reachtúil ina ndéanfar mionchur síos ar na seirbhísí a chuirfidh siad ar fáil 

· trí mheán na Gaeilge,

· trí mheán an Bhéarla, agus

· trí mheán na Gaeilge agus an Bhéarla

agus na bearta atá le glacadh le cinntiú go gcuirfear ar fáil seirbhís ar bith nach bhfuil ar fáil trí Ghaeilge de réir mar a fheileann sé laistigh de thréimhse ama a aontófar.

1.1 Treoirlínte maidir le Scéim a ullmhú

Soláthraítear in Alt 12 den Acht go réiteodh an tAire Gnóthaí Pobail, Tuaithe agus Gaeltachta treoirlínte, agus go scaipfí ar chomhlachtaí poiblí iad le cabhrú leo dréachtscéimeanna a ullmhú. Rinneadh an scéim seo a dhréachtú de réir na dtreoirlínte.  

Ar an 20 agus an 28 Samhain 2004 d’fhoilsigh an Ollscoil fógraí faoi Alt 13 ag lorg uiríoll ó pháirtithe leasmhara ar bith maidir leis an dréachtscéim a ullmhú faoi Alt 11. Foghlaimíodh cuid mhaith ó na haighneachtaí, na tuairimí agus na moltaí seo a fuarthas ón bhfoireann, ó mhic léinn agus ó pháirtithe leasmhara eile. Cuireadh fáilte roimh an bhfoireann ar fad chuig cruinniú ar an 2 Feabhra 2005. Tugadh eolas don fhoireann ar impleachtaí Acht na dTeangacha Oifigiúla 2003 agus lorgaíodh moltaí, tuairimí srl. orthu. Eagraíodh grúpaí fócais ar an gcúrsa céanna leis an gcruinniú foirne le hionadaithe ranga mac léinn ar an 9 Feabhra 2005 agus le comhairleoirí gairmthreorach ó scoileanna dara leibhéil ar an 18 Márta 2005. Gabhann an Ollscoil buíochas le gach duine a chaith am agus iarracht leis an bpróiseas.

1.2 Ábhar na Scéime Teanga

Bunaíodh Meitheal Oibre, a raibh ionadaithe ó réimsí feidhme éagsúla laistigh den Ollscoil ann, chun scéim a ullmhú le húinéireacht agus tiomantas don doiciméad comhaontaithe a chur i bhfeidhm a chinntiú. 

Seo a leanas cuspóirí scéim OÉ Má Nuad: 

a. Cur le tiomantas na hOllscoile don Ghaeilge a chur chun cinn chomh maith le prionsabail dearbhaithe cáilíochta agus feabhsúcháin ina cuid seirbhísí ar fad. Tá seo á léiriú in obair Oifig na Gaeilge agus i gclár leanúnach dearbhaithe cáilíochta agus feabhsúcháin na hOllscoile.

b. Líon na seirbhísí dátheangacha a mhéadú.

c. Líon na bhfoilseachán dátheangach a mhéadú.

d. Inniúlacht na foirne a fheabhsú le seirbhísí dátheangacha a chur ar fáil.

Beidh idir lucht ardbhainistíochta na hOllscoile agus Choiste na Gaeilge, mar Choiste an Údaráis Rialaithe a bhfuil de chúram air teanga agus cultúr na Gaeilge a chur chun cinn san Ollscoil, freagrach as faireachán agus athbhreithniú a dhéanamh ar an scéim. Tá sé beartaithe ag an Ollscoil post mar Oifigeach na dTeangacha Oifigiúla a chruthú, a mbeidh de chúram ar an té a cheapfar, i measc rudaí eile, Scéim na dTeangacha Oifigiúla a chur i bhfeidhm agus faireachán a dhéanamh uirthi. Mar phointe tosaigh tógann an scéim ar líon na seirbhísí atá ar fáil trí Ghaeilge faoi láthair. Aithnítear, i gcorp na scéime, réimsí atá le forbairt amach anseo. Tá tiomantas sa scéim chomh maith don éileamh atá ann do sheirbhísí trí Ghaeilge a mheas ar bhonn leanúnach, agus tiomantas go gcinnteofar go gcuireann an Ollscoil lena cumas an t-éileamh seo a fhreagairt ar bhealach pleanáilte soiléir. Leanfaidh an Ollscoil ar an éileamh atá ann do sheirbhísí i nGaeilge a mheas trí fhaireachán a dhéanamh ar líon na gceisteanna agus na n-iarratas i leith seirbhísí trí Ghaeilge agus trí iniúchadh tréimhsiúil a dhéanamh ar an éileamh céanna le ceistneoirí agus uirlisí oiriúnacha eile.

1.3 Achoimre ar spriocanna OÉ Má Nuad don scéim.

Seo a leanas liosta achomair de na spriocanna a aontaíodh atá le baint amach ag an Ollscoil roimh dheireadh na scéime ar an 18 Meán Fómhair 2008. Féadtar teacht ar thuilleadh eolais sa scéim tríd síos faoin gcaoi agus faoin uair a bhainfear na spriocanna seo amach. 

1. Cruthófar post mar Oifigeach na dTeangacha Oifigiúla.

2. Foilseofar príomhfhoirmeacha iarratais na hOllscoile go dátheangach.

3. Cuirfear seirbhís dhátheangach ar fáil sna hoifigí seo a leanas: Oifig an Uachtaráin, Oifig an Leas-Uachtaráin, Oifig an Chláraitheora, An Oifig Iontrálacha, Oifig Taifead na Mac léinn, Oifig an Chomhairleora Acadúil agus An tSeirbhís Mheantóireachta Mac Léinn. Bainfear an sprioc seo amach trí thacaíocht dhátheangach a chur ar fáil le cabhrú leo feidhmiú trí Ghaeilge de réir mar is gá.

4. Foilseofar na Bileoga agus na Bróisiúir seo a leanas go dátheangach 

· An Réamheolaire Achomair (Cúrsaí céime lánaimseartha agus Riachtanais Iontrála)

· Leabhrán Bhronnadh na gCéimeanna

· Cairt Seirbhíse na hOllscoile 

· Ráiteas Polasaí faoin gComhionannas

· Gach doiciméad beartais nua agus athbhreithnithe de chuid an Údaráis Rialaithe

5. Teicneolaíocht Faisnéise
Cinnteoidh an Ollscoil go mbeidh ríomhairí agus gléasanna forimeallacha na hollscoile cumraithe le faisnéis a iontráil, a thaispeáint agus a phriontáil i gceachtar den dá theanga oifigiúla.

Cinnteoidh an Ollscoil (chomh fada agus atá sé praiticiúil) go dtacaíonn córais choiteanna
, m.sh. ríomhphost, timpeallachtaí foghlama fíorúla, córais oifigí, leis an dá theanga oifigiúla agus go gcuirfear pacáistí Gaeilge (litreoirí, uirlisí profála, srl.) i bhfeidhm ar bhonn tráthúil rialaithe i ndiaidh don déantóir bogearraí an táirge a eisiúint.

Socrófar go mbeidh córais choiteanna agus córais phobaldhírithe ‘comhoiriúnach’ sa mhéid is go mbeidh sé indéanta ainmneacha agus logainmneacha (seoltaí) a thaifeadadh, a thaispeáint agus a phriontáil i gceachtar den dá theanga oifigiúla de réir mar a fheileann sé don ábhar.

Breathnóidh an Ollscoil ar an bhféidearthacht maidir le hathscríbhinní agus bileoga breithiúnais scrúduithe dátheangacha a chur ar fáil.

6. Suíomh Gréasáin: Cuirfear an t-eolas ginearálta seo a leanas ar fáil ar shuíomh Gréasáin na hOllscoile sa dá theanga: Stair na hOllscoile; Próifíl na hOllscoile; Forbairtí Acadúla; An tAmharcthuras, leathanach baile na hOifige um Shaoráil Faisnéise. Beidh eolas dátheangach ar shuíomh Gréasáin na hOifige Lóistín.

7. Cuirfidh an Ollscoil an cúrsa céad leibhéil ar fáil do Chumarsáid Ghairmiúil i nGaeilge. 

8. Beidh modúl trí Ghaeilge ar fáil sa chúrsa céime ar an Staidéar Matamaitice.

9. I gcomhar le hinstitiúidí tríú leibhéil eile, breathnóidh an Ollscoil i ndiaidh cúrsa tríú leibhéil a chur ar fáil trí Ghaeilge. 

10. Cuirfidh an Ollscoil oiliúint ar fáil don fhoireann le cumas na hinstitiúide a cuid gnó a dhéanamh trí mheán na Gaeilge a ardú.
11. Cinnteofar go mbeidh preasráitis maidir le gnó ollscoile ginearálta curtha ar fáil go dátheangach.

12. Cinnteofar go mbeidh teachtaireachtaí glórphoist sna háiteanna seo a leanas i mBéarla agus i nGaeilge araon, .i. Oifig an Uachtaráin, Oifig an Leas-Uachtaráin, Oifig an Chláraitheora, An Oifig Iontrálacha, Oifig Taifead na Mac Léinn, Oifig na Seirbhísí Mac Léinn, Oifig an Chomhairleora Acadúil, an Lasc-chlár (seachas seirbhísí slándála agus éigeandála).

13. Cinnteofar go mbeidh ar a gcumas ag foireann an lasc-chláir beannacht agus ainm na hOllscoile a thabhairt i nGaeilge agus i mBéarla, agus go mbeidh socruithe oiriúnacha i bhfeidhm ionas go mbeidh siad in ann glaoiteoirí a chur i dteagmháil leis an mball den fhoireann atá freagrach as an tseirbhís atá ag teastáil a chur ar fáil trí Ghaeilge.

14. Tá Statúidí OÉ Má Nuad le hathbhreithniú. Nuair a bheidh an t-athbhreithniú seo curtha i gcrích foilseofar na statúidí nua go dátheangach.

15. Leanfaidh an Ollscoil ar an deis a thabhairt do mhic léinn Gaeltachta ar mian leo fanacht in árasáin an champais árasán do chainteoirí Gaeilge a roghnú.

16. Faoi réir éilimh agus acmhainní leanfaidh an Ollscoil ar chursaí teastais a eagrú agus a mhúineadh i Ráth Cairn, m.sh. An Teastas i Litríocht na Gaeilge.

1.4 Dáta tosaithe na Scéime
Rinne an tAire Gnóthaí Pobail, Tuaithe agus Gaeltachta an scéim seo a dhearbhú. Tosóidh an scéim ar an 19 Meán Fómhair 2005 ag leanúint go ceann 3 bliana ón dáta seo nó go dtí go ndéanann an tAire scéim nua a dhearbhú de bhun Alt 15 den Acht, cibé acu is luaithe.

1.5 Achoimre ar Ollscoil na hÉireann, Má Nuad 

Misean agus Cuspóirí 
Tá misean Ollscoil na hÉireann, Má Nuad sainithe ag cuspóirí na hOllscoile mar a leagadh amach iad in Acht na nOllscoileanna 1997. Cuirtear in iúl iad sa Phlean Straitéiseach 2000-2005 mar seo a leanas:

(a) eolas a chur chun cinn trí mhúineadh, trí thaighde léannta agus trí imscrúdú eolaíoch 

(b) foghlaim a chur chun cinn i measc a cuid mac léinn agus i measc an phobail go ginearálta

(c) taobhanna cultúrtha agus sóisialta an tsaoil a chur chun cinn ag an am céanna le héagsúlacht thraidisiúin na hollscoile a chothú

(d) cumas a chothú i measc na mac léinn le haghaidh smaointeoireacht neamhspleách chriticiúil

(e) teangacha oifigiúla an Stáit a chur chun cinn, ag díriú, ach go háirithe, ar an nGaeilge a chaomhnú, a chur chun cinn agus a úsáid, agus ar chultúir éagsúla na hÉireann a chaomhnú agus a chur chun cinn

(f) cur le, agus tacaíocht a thabhairt d’fhorbairt náisiúnta eacnamíoch agus shóisialta a réadú

(g) pearsanra gairmiúil, teicniúil agus bainistíochta a oiliúint, a thraenáil agus a atraenáil

(h) na caighdeáin agus an cháilíocht is airde a chur chun cinn i réimsí na múinteoireachta agus taighde

(i) torthaí a cuid taighde a scaipeadh ar an bpobal ginearálta 

(j) foghlaim ar feadh an tsaoil a éascú trí aosoideachas agus oideachas leanúnach a chur ar fáil, agus

(k) cothromaíocht inscne agus comhionannas deiseanna i measc mac léinn agus fostaithe de chuid na hOllscoile a chur chun cinn. (Alt 12, Acht na nOllscoileanna, 1997)

Aithníonn an Ollscoil an fhreagracht atá uirthi teangacha agus cultúir éagsúla na hÉireann a chur chun cinn “ag díriú, ach go háirithe, ar an nGaeilge a chaomhnú, a chur chun cinn agus a úsáid”. Mar chomhollscoil de chuid Ollscoil na hÉireann, tá rialú máithreánach i bhfeidhm san institiúid a chiallaíonn nach mór do shaoránaigh a fhaigheann a gcuid oideachais sa Stát an Ghaeilge a dhéanamh mar ábhar ardteisiméireachta, mura bhfuil díolúine éigin acu. Le céad bliain anuas bhí ceannairí suntasacha áirithe i ngluaiseacht na Gaeilge bainteach leis an Ollscoil agus cuireadh cuid mhaith le litríocht Ghaeilge. 

Tá tuairim is 5,700 mac léinn in OÉ Má Nuad roinnte idir Dámh na nEalaíon, Dámh an Léinn Cheiltigh, Dámh na hInnealtóireachta, Dámh na Fealsúnachta agus Dámh na hEolaíochta.  Tá sí ar cheann de na 4 chomhollscoil de chuid Ollscoil na hÉireann.

Tá isteach is amach ar 250 ar fhoireann lánaimseartha acadúil na hOllscoile agus 300 ar an bhfoireann riaracháin agus tacaíochta.

Is é príomhról na hOllscoile oideachas a chur ar fáil agus taighde a dhéanamh. Is iad na Ranna Acadúla, na hIonaid Taighde, na hOifigí Riaracháin agus na seirbhísí tacaíochta a dhéanann an obair seo.

Cuireann an Ollscoil na seirbhísí seo ar fáil do mhic léinn. Oibríonn an Ollscoil le comhlachtaí eile stáit, poiblí agus príobháideacha chomh maith, lena n-áirítear: 

Ollscoileana agus institiúidí tríú leibhéil eile

An Roinn Oideachais agus Eolaíochta

An tÚdarás um Ard-Oideachas

Ollscoil na hÉireann 

C.H.I.U. (I.U.A.) Coiste Ceannairí Ollscoileanna Éireann

Fondúireacht Eolaíochta Éireann

IRCHSET

IRCHSS

1.6 Measúnú ar líon na seirbhísí atá ar fáil trí Ghaeilge cheana féin

Is é príomhchuspóir an Achta a chinntiú go bhfuil fáil ar níos mó seirbhísí poiblí trí Ghaeilge agus iad de chaighdeán níos airde.  Réitigh an Ollscoil suirbhé le leibhéal agus caighdeán na seirbhísí atá ar fáil trí Ghaeilge a mheas agus le breathnú ar an éileamh atá ar sheirbhísí i nGaeilge. Cuireann an Ollscoil seirbhísí áirithe ar fáil trí Ghaeilge nó go dátheangach cheana féin. In ainneoin toilteanais don Ghaeilge, de bharr a suímh agus a cuid mac léinn agus foirne, is trí mheán an Bhéarla a fheidhmíonn sí go príomhúil.  Áirítear ina cuid seirbhísí soláthar d’oideachas Gaeilge.  Tá sé ráite in Alt 12(e) d’Acht na nOllscoileanna 1997 gurb é ceann de chuspóirí na hOllscoile “teangacha oifigiúla an Stáit a chur chun cinn, ag díriú, ach go háirithe, ar an nGaeilge a chaomhnú, a chur chun cinn agus a úsáid, agus ar chultúir éagsúla na hÉireann a chaomhnú agus a chur chun cinn”.

Caibidil 2

Soláthar Seirbhísí / Gníomhaíochtaí

Sa chaibidil seo leagtar amach córas na dteangacha oifigiúla atá i bhfeidhm ag an Ollscoil maidir lena cuid seirbhísí agus gníomhaíochtaí. Ba chóir a thabhairt faoi deara go bhfuil baill foirne ag tromlach na Rann Acadúla a bhfuil an inniúlacht acu sa Ghaeilge gnó na roinne a dhéanamh tríthi. 

2.1 Modhanna Cumarsáide leis an bPobal / Eolas don phobal 

Faoi láthair is i mBéarla a dhéantar cumarsáid leis an bpobal agus le mic léinn maidir lena cuid seirbhísí, amach ó na cinn seo a leanas:

a. Foirmeacha Iarratais na hOifige Lóistín 

Tá na Foirmeacha Iarratais do mhic léinn ionchais, do mhic léinn reatha, agus d’áitritheoirí reatha dátheangach. 

b. Suirbhé bliantúil ar mhic léinn ag teacht isteach

Eagraíonn An Oifig Cothaithe Cáilíochta suirbhé bliantúil ar mhic léinn atá ag teacht isteach, a chlúdaíonn ceisteanna éagsúla, an fáth gur roghnaigh siad OÉ Má Nuad ina measc. Tugtar ceistneoir le linn an phróisis chláraithe, a sholáthraítear sa dá theanga oifigiúla.

c. Cartlann ríomhábhar clóite na Leabharlainne

Stór ar líne de pháipéir thaighde agus d’ábhar eile atá i gcartlann ríomhábhar clóite na leabharlainne.  Is é príomhchuspóir an “féinchartlannú” seo ná dáileadh agus inrochtaineacht an taighde a mhéadú – ar dhóigh nach bhfuil indéanta trí ghnáthmhodhanna foilsitheoireachta amháin (irisí, srl). Is féidir an chartlann a chuardach i nGaeilge agus i mBéarla araon. 

d. Eolaire Leabharlainne 2005/2006 

Ullmhaíodh Eolaire Leabharlainne achomair i nGaeilge d’fhochéimithe agus d’iarchéimithe. Tá an t-eolaire ar fáil i bhformáid priontála agus go leictreonach ar shuíomh Gréasáin na leabharlainne.

e. Eolas agus foirm iarratais na nAchtanna um Shaoráil Faisnéise. 

Tá leathanach Gréasáin Saorála Faisnéise ar shuíomh Gréasáin na hOllscoile. Ar na leathanaigh Ghréasáin seo tá eolas ginearálta ar fáil i nGaeilge faoi na hAchtanna um Shaoráil Faisnéise. Tá an fhoirm Shaorála Faisnéise ar fáil ar líne i nGaeilge chomh maith. Féadfaidh an pobal agus mic léinn úsáid a bhaint as an bhfoirm seo le teacht ar thaifid faoi théarmaí na reachtaíochta.

f. Liosta de bhaill foirne a dhéanfaidh teagmháil leis na meáin i nGaeilge. 

Cuireadh liosta ar fáil do Foinse, Raidió na Gaeltachta, TG4, Lá, Raidió na Life srl. de bhaill foirne na hOllscoile ag a bhfuil an inniúlacht, agus atá toilteanach, teagmháil a dhéanamh leis na meáin Ghaeilge ar mhíreanna nuachta a bhaineann lena réimse féin. Déantar an liosta seo a nuashonrú ar bhonn rialta.

 Déanfar na nithe seo a leanas san Ollscoil:

· Faoi dheireadh na chéad bhliana den scéim - 18 Meán Fómhair 2006:
Cinnteofar go mbeidh teachtaireachtaí glórphoist i mBéarla agus i nGaeilge sna háiteanna seo a leanas, .i. Oifig an Uachtaráin, Oifig an Chláraitheora, An Oifig Iontrálacha, Oifig Taifead na Mac Léinn, Oifig na Scrúduithe, Oifig na dTaifid, Oifig an Chomhairleora Acadúil, an Lasc-chlár.

· Faoi dheireadh na chéad bhliana den scéim  - 18 Meán Fómhair 2006:
-
Cinnteofar go mbeidh ar a gcumas ag foireann an lasc-chláir beannacht agus ainm na hOllscoile a thabhairt i nGaeilge agus i mBéarla, agus go mbeidh socruithe oiriúnacha i bhfeidhm ionas go mbeidh siad in ann glaoiteoirí a chur i dteagmháil leis an mball den fhoireann atá freagrach as an tseirbhís atá ag teastáil a chur ar fáil trí Ghaeilge

· Foilseofar an tEolaire faoi Bhealaigh Iarratais Ardoideachais go dátheangach 

· Foilseofar Leabhrán Bhronnadh na gCéimeanna go dátheangach.

· Faoi dheireadh na dara bliana den scéim  - 18 Meán Fómhair 2007:
Foilseofar na Bileoga agus na Bróisiúir seo a leanas go dátheangach 

· An Réamheolaire Achomair (Cúrsaí céime lánaimseartha agus Riachtanais Iontrála)

· Cairt Seirbhíse na hOllscoile

· Ráiteas Polasaí faoin gComhionannas 

· Gach doiciméad beartais nua agus athbhreithnithe de chuid an Údaráis Rialaithe.

· Faoi dheireadh na dara bliana den scéim  - 18 Meán Fómhair 2007:
-  Foilseofar príomhfhoirmeacha iarratais na hOllscoile go dátheangach

· Ó dháta tosaithe na scéime 19 Meán Fómhair 2005

- Tá Statúidí OÉ Má Nuad le hathbhreithniú. Nuair a bheidh an t-athbhreithniú seo curtha i gcrích foilseofar na statúidí nua go dátheangach 

- Cinnteofar go mbeidh preasráitis maidir le gnó ollscoile ginearálta curtha ar fáil go dátheangach.

2.2 Suíomh Gréasáin

Le blianta beaga anuas tá dul chun cinn suntasach déanta ag an Ollscoil maidir leis an suíomh Gréasáin dá cuid a chur in oiriúint do phobal na Gaeilge.

Tugtar leathanach oscailte shuíomh Gréasáin na hOllscoile, beannú an Uachtaráin san áireamh, sa dá theanga oifigiúla.

Tá na codanna seo a leanas den suíomh Gréasáin ar fáil i nGaeilge amháin:

· Suíomh Gréasáin Oifig na Gaeilge
D’fhorbair Oifig na Gaeilge suíomh Gréasáin a bhfuil clár fógraí leictreonach air. Déantar imeachtaí Gaeilge san Ollscoil agus in áiteanna eile a phostáil don fhoireann agus do mhic léinn agus tugtar naisc chuig suíomhanna úsáideacha. Tá an tseirbhís seo mar chuid de théarmaí tagartha na hoifige chun teagmháil a choinneáil le pobal na Gaeilge lasmuigh den Ollscoil agus chun glacadh agus úsáid na Gaeilge i measc fhoireann na hOllscoile a éascú.

Tá eolaire dátheangach ar an suíomh de ranna agus rannóga laistigh den Ollscoil, chomh maith le liosta ainmneacha i nGaeilge ó Eolaire na hOllscoile. Tá fuaim leis an eolaire agus leis na hainmneacha ar mhaithe le cúnamh foghraíochta. Tugtar an t-eolaire mar liosta Béarla-Gaeilge, a bhfuil leagan Gaeilge d’ábhair, ranna, srl. ann. Is féidir úsáid a bhaint as mar ghluais Ghaeilge-Béarla chomh maith, tríd an áis ‘Cuir in eagar, aimsigh’.

· Roinn na Nua-Ghaeilge

Tá leathanach baile dátheangach ag an suíomh Gréasáin seo a leanas

· Leathanach baile Oifig an Chomhairleora Acadúil.

Faoi dheireadh na scéime ar an 18 Meán Fómhair 2008 beidh na heilimintí breise seo a leanas i bhfeidhm:
· Cuirfear an t-eolas ginearálta seo a leanas ar fáil ar shuíomh Gréasáin na hOllscoile sa dá theanga: Stair na hOllscoile; Próifíl na hOllscoile; Forbairtí Acadúla; An tAmharcthuras, leathanach baile na hOifige um Shaoráil Faisnéise. Beidh eolas dátheangach ar shuíomh Gréasáin na hOifige Lóistín.

2.3 Teicneolaíocht Faisnéise

· Faoi dheireadh na chéad bhliana den scéim - 18 Meán Fómhair 2006:

Cinnteofar go mbeidh ríomhairí agus gléasanna forimeallacha na hOllscoile cumraithe le faisnéis a iontráil, a thaispeáint agus a phriontáil i gceachtar den dá theanga oifigiúla 
· Faoi dheireadh na dara bliana den scéim - 18 Meán Fómhair 2007:

Cinnteofar (chomh fada agus atá sé praiticiúil) go dtacaíonn córais choiteanna
, m.sh. ríomhphost, timpeallachtaí foghlama fíorúla, córais oifigí, leis an dá theanga oifigiúla agus go gcuirfear pacáistí Gaeilge (litreoirí, uirlisí profála, srl.) i bhfeidhm ar bhonn tráthúil rialaithe i ndiaidh don déantóir bogearraí an táirge a eisiúint.

· Ar bhonn céimnithe idir 18 Meán Fómhair 2008 agus 18 Meán Fómhair 2012 

Socrófar go mbeidh córais choiteanna agus córais phobaldhírithe ‘comhoiriúnach’ sa mhéid is go mbeidh sé indéanta ainmneacha agus logainmneacha (seoltaí) a thaifeadadh, a thaispeáint agus a phriontáil i gceachtar den dá theanga oifigiúla de réir mar a fheileann sé don ábhar.

2.4 Seirbhísí Dátheangacha

Cuireann Ionad na dTeangacha seirbhís dhátheangach ar fáil

· Ionad na dTeangacha

Is é atá mar fheidhm ag Ionad na dTeangacha réimse leathan cúrsaí teanga a chur ar fáil mar fhreagra ar an éileamh laistigh den Ollscoil agus lasmuigh di. Cuirtear teangacha ar fáil i leith comhthéacsanna éagsúla. 

Ofrálann an tIonad ranganna Gaeilge éagsúla, ó ranganna tosaitheoirí go hardranganna. I gcomhar le Roinn na Nua-Ghaeilge, múineann an tIonad cúrsa Dioplóma i nGaeilge a thugann na scileanna cuí do mhic léinn gnóthaí pearsanta agus gairmiúla a dhéanamh go héifeachtach trí Ghaeilge.

Chuir an tIonad tús le, agus déanann sé bainistíocht ar leagan Gaeilge de Vifax: ceachtanna teanga bunaithe ar Nuacht TG4. Bíonn siad seo ar fáil saor in aisce ar líne gach Céadaoin, bunaithe ar nuacht an tráthnóna roimhe sin.

Tá siollabais do leibhéil Ghaeilge A1 agus A2 curtha ar fáil ag Ionad na dTeangacha agus Roinn na Nua-Ghaeilge, go náisiúnta agus go hidirnáisúnta, bunaithe ar an CEFR - Comhchreat Tagartha na hEorpa do Theangacha: Foghlaim, Múineadh agus Measúnú a d’fhoilsigh Comhairle na hEorpa le creat comhtháite ó thaobh na teangeolaíochta de, a aithneofaí go hidirnáisiúnta, a chur ar fáil do gach gné de mhúineadh agus foghlaim teangacha.

Feidhmeoidh an Ollscoil mar ionad scrúduithe náisiúnta an chláir seo. Bunófar ionaid réigiúnacha eile i ndiaidh a chéile.

2.5 An Ghaeltacht 
Eagraíonn agus múineann Dámh an Léinn Cheiltigh teastas, 'An Teastas i Litríocht na Gaeilge', i Ráth Cairn gach re bliain. Tá sé d’aidhm ag an teastas seo buneolas maith a thabhairt do rannpháirtithe ar an nGaeilge agus a traidisiún liteartha. Aithnítear an cúrsa mar mhodúl amháin don BA modúlach.

Dhear agus scríobh Ionad na dTeangacha san Ollscoil cúrsa céad leibhéil do Chumarsáid Ghairmiúil i nGaeilge. Rinne fostaithe de chuid Bhord Sláinte an Oir Thuiscirt, a chuireann seirbhísí ar fáil i nGaeltacht Ráth Cairn, an cúrsa seo.
Tugann an Ollscoil deis do mhic léinn Gaeltachta, a bhfuil cónaí orthu ar an gcampas, árasán atá in áirithe do chainteoirí Gaeilge a roghnú.
Ó dháta tosaithe na scéime 19 Meán Fómhair 2005

· Cuirfidh an Ollscoil seirbhísí ar fáil trí Ghaeilge do Ghaeltacht Ráth Cairn. Eagrófar cúrsaí teanga agus litríochta agus múinfear san áit iad de réir mar is cuí agus/nó de dhíth, faoi réir acmhainní.

· Cuirfidh an Ollscoil cúrsa céad leibhéil ar fáil do Chumarsáid Ghairmiúil i nGaeilge.

· Leanfaidh an Ollscoil ar an deis a thabhairt do mhic léinn Gaeltachta, a bhfuil cónaí orthu ar an gcampas, árasán atá in áirithe do chainteoirí Gaeilge a roghnú.

2.6 Liosta de na Ranna agus na hoifigí a fheidhmíonn trí Ghaeilge 

Feidhmíonn na ranna seo a leanas trí Ghaeilge .i. cuireann siad a gcuid seirbhísí ar fad ar fáil trí Ghaeilge, seachas nuair a iarrann an custaiméir/cliant a leithéid de sheirbhís trí Bhéarla:-

· Dámh an Léinn Cheiltigh 
Tá dhá roinn sa Dámh, Roinn na Nua-Ghaeilge agus Roinn na Sean- agus na Meán- Ghaeilge. Múintear cúrsaí fochéime sna hábhair seo a leanas: an Nua-Ghaeilge, an tSean- agus an Mheán-Ghaeilge agus an Léann Ceilteach, Mionteangacha (an Bhascais agus na teangacha ceilteacha). Múintear cúrsaí iarchéime (M.A.) sa Nua-Ghaeilge, sa tSean- agus Mheán-Ghaeilge, agus sa Teangeolaíocht Cheilteach Chomparáideach. Is féidir Ph.D. a bhaint amach trí thaighde sa tSean- agus Meán-Ghaeilge agus sa Nua-Ghaeilge.

Déantar taighde ar ghnéithe éagsúla den teanga agus a cuid litríochta idir shean agus nua. Múintear cúrsaí ar réimse leathan ábhar, idir theanga agus litríocht, agus ar réimsí gaolmhara eile lena n-áirítear an Teangeolaíocht, an Béaloideas, an Bhreatnais, Cúrsaí Mionteangacha.  Trí Ghaeilge a mhúintear ranganna i Roinn na Nua-Ghaeilge agus tríd an mBéarla a mhúintear i Roinn na Meán- agus na Sean-Ghaeilge iad.

· Oifig na Gaeilge
Tá sí mar fheidhm ag Oifig na Gaeilge an Ghaeilge agus an cultúr a ghabhann léi a chur chun cinn i measc phobal na hOllscoile. Tá an Oifig i mbun timpeallacht dhearfa, bháúil a chruthú don teanga san Ollscoil. Aistríonn an Oifig cáipéisí oifigiúla na hOllscoile go Gaeilge agus tugann amach eolas ar sheirbhísí aistrithe. Réitíonn an oifig an bealach don fhoireann agus do na mic léinn an Ghaeilge a chleachtadh, a fheabhsú nó a fhoghlaim agus cur amach a fháil ar shaol agus ar chultúr na Gaeilge, trí imeachtaí cultúrtha, ócáidí soisialta agus ranganna teanga a eagrú. Fógraíonn an Oifig imeachtaí agus ranganna cúltúrtha agus teanga, a bhíonn ar bun ar an gcampas agus lasmuigh de, agus coinníonn sí teagmháil le heagraíochtaí Gaeilge agus le pobal na Gaeilge i gcoitinne. I measc na ranganna agus na n-imeachtaí seo tá cinn a eagraíonn an Oifig féin. Tá an tOifigeach mar rúnaí agus feidhmeannach do Coiste na Gaeilge, fochoiste de chuid an Údaráis Rialaithe. 

2.7 Liosta de na Ranna agus na hoifigí a fheidhmíonn trí mheán an Bhéarla amháin.

Bá chóir a thabhairt faoi deara go bhfuil baill foirne ag tromlach na Rann Acadúla a bhfuil an inniúlacht acu sa Ghaeilge gnó na roinne a dhéanamh tríthi. Seo a leanas liosta de ranna agus oifigí nach bhfuil ar a gcumas faoi láthair seirbhís duine le duine a chur ar fáil trí Ghaeilge:-

Ranna Acadúla

Dámh na nEalaíon

Cuireann Dámh na nEalaíon réimse leathan cúrsaí agus clár ar fáil le Baitsiléir Ealaíon, Dioplómaí agus Teastais éagsúla, agus Iarchéimeanna mar thoradh orthu. Tá liosta iomlán díobh le fáil i bhFéilire na hOllscoile, atá ar fáil ar shuíomh Gréasáin na hOllscoile agus i bhfoirm leabhair in Oifig an Déin. Is iad na ranna acadúla, ina n-aonar nó i gcomhar le chéile, a mhúineann na cúrsaí. Tá cúrsaí áirithe ann leis ar ranna ó Dhámha eile a mhúineann iad.

Ranna:

Oideachas Aosach

An Léann Clasaiceach

Antraipeolaíocht

Staidéar Sóisialta Feidhmeach 

Ríomheolaíocht

An Eacnamaíocht

An tOideachas

An Béarla

An Fhraincis

Tíreolaíocht

An Ghearmáinis

An Mhatamaitic

Fisic Mhatamaiticiúil

Nua-Stair

Ceol

An tSíceolaíocht

An tSocheolaíocht 

An Spáinnis

Dámh na Fealsúnachta

Cuireann Dámh na Fealsúnachta cúrsaí ar fáil le Baitsiléir Ealaíon, Dioplómaí agus Teastais éagsúla, agus Iarchéimeanna mar thoradh orthu. Tá liosta iomlán díobh le fáil i bhFéilire na hOllscoile, atá ar fáil ar shuíomh Gréasáin na hOllscoile agus i bhfoirm leabhair in Oifig an Déin. 

Dámh na hEolaíochta
Cuireann Dámh na hEolaíochta réimse leathan cúrsaí agus clár ar fáil le Baitsiléir Eolaíochta, Ardteastais Iarchéime éagsúla, Máistir Eolaíochta, Máistir Ríomheolaíochta, agus Ph.D. (Doctúir Fealsúnachta) mar thoradh orthu. Tá liosta iomlán díobh le fáil i bhFéilire na hOllscoile, atá ar fáil ar shuíomh Gréasáin na hOllscoile agus i bhfoirm leabhair in Oifig an Déin. Is iad na ranna acadúla, ina n-aonar nó i gcomhar le chéile, a mhúineann na cúrsaí. 

Ranna

Bitheolaíocht

Ceimic

Ríomheolaíocht

Fisic Thurgnamhach 

An Mhatamaitic

Fisic Mhatamaiticiúil 

Dámh na hInnealtóireachta

Cuireann Dámh na hInnealtóireachta réimse leathan cúrsaí agus clár ar fáil le Céimeanna Innealtóireachta, Dioplómaí agus Teastais éagsúla, agus Iarchéimeanna mar thoradh orthu. Tá liosta iomlán díobh le fáil i bhFéilire na hOllscoile, atá ar fáil ar shuíomh Gréasáin na hOllscoile agus i bhfoirm leabhair in Oifig an Déin.

Seirbhísí Tacaíochta Acadúla

An Lárionad Ríomhaireachta

Is Rannóg Seirbhíse é an Lárionad Ríomhaireachta a chuireann Seirbhísí Ríomhaireachta agus Líonra ar fáil do ranna Riaracháin agus Acadúla san Ollscoil.

An Leabharlann
Cuireann an Leabharlann seirbhís ar fáil d’fhoireann agus do mhic léinn na hOllscoile agus Choláiste Phádraig, Má Nuad. Tá sé de chuspóir ag an Leabharlann ardseirbhís a chur ar fáil mar thacaíocht do chuspóirí múinteoireachta, foghlama agus taighde na hOllscoile tríd a cuid bailiúchán a fhorbairt agus rochtain a sholáthar ar fhoinsí eolais ar fud an domhain.

Ionaid Taighde
Tá cúig Ionad Taighde ag an Ollscoil:

· Institiúid Hamilton

· An Institiúid Bithinnealtóireachta agus Agra-éiceolaíochta

· An Institiúid Imdhíonachta

· An Institiúid Náisiúnta um Spásanailís agus Anailís Réigiúnach (NIRSA)

· An tIonad Náisiúnta Geoiríomhaireachta
Riarachán

Oifig na Comhairle Acadúla

Freastalaíonn an oifig seo ar an gComhairle Acadúil agus ar a cuid buanchoistí. Soláthraíonn sí tacaíocht riaracháin agus rúnaíochta agus is í atá freagrach as doiciméid a ullmhú agus a scaipeadh le haghaidh chruinnithe na Comhairle Acadúla agus a cuid coistí.

Oifig na bhFoirgneamh

Tá an oifig seo freagrach as na seirbhísí fóntais ar fad a sholáthar san Ollscoil, lena n-áirítear téamh, soilsiú agus cumhacht, uisce, ola agus gás, srl.

An Rannóg Lónadóireachta

Déanann an Rannóg Lónadóireachta bainistíocht ar na Seirbhísí Lónadóireachta ar fad ar an gCampas Thuaidh agus ar an gCampas Theas araon.

An Oifig Cumarsáide

Tá an Oifig Cumarsáide freagrach as gníomhaíochtaí cumarsáide inmheánacha agus seachtracha na hOllscoile a phleanáil agus a chomhordú. 

An Oifig Airgeadais
Príomhfhreagrachtaí an Oifig Airgeadais:

· Bainistíocht a dhéanamh ar riosca airgeadais agus rialú airgeadais a chothú

· Tacaíocht a thabhairt do lucht bainistíochta na hOllscoile agus iad a cheistiú maidir le misean na hOllscoile a thabhairt chun críche 

· Faisnéis a ullmhú agus a chur ar fáil do pháirtithe leasmhara seachtracha.

I measc na sainoifigí atá ceangailte leis an Oifig Airgeadais tá:

· Oifig an Sparánaí

· Oifig na gCuntas Ginearálta

· An Oifig um Riaradh Taighde

· An Oifig Táillí agus Deontas

· An Oifig Creidiúnaithe 

· An Oifig Tuarastal agus Pá

· Oifig an Phrócadóra

Oifig an Déin 

Tá an oifig seo freagrach as riachtanais riaracháin Dhéan Dhámh na nEalaíon.

An Oifig um Shaoráil Faisnéise

Cinntíonn an Oifig um Shaoráil Faisnéise (FOI) go ngéilleann an Ollscoil go hiomlán le riachtanais dhlíthiúla na nAchtanna um Shaoráil Faisnéise 1997 agus 2003.

An Oifig Sláinte agus Sábháilteachta
Cinntíonn an Oifig Sláinte agus Sábháilteachta go ngéilleann an Ollscoil go hiomlán le riachtanais dhlíthiúla na reachtaíochta Sláinte agus Sábháilteachta agus le riachtanais dhlíthiúla reachtaíochta gaolmhaire.

Seirbhísí Ginearálta

Is é an príomhról atá ag oifig na Seirbhísí Ginearálta seirbhísí glantóireachta, áiseanna cóipeála/ poist, áiseanna teileafónaíochta agus áiseanna iompair a chomhordú.

An Oifig Pearsanra

Is é an príomhról atá ag an Oifig Pearsanra tacaíocht a thabhairt d’fheidhm acadúil na hOllscoile agus d’fheidhmeanna Ollscoile eile maidir le ceisteanna pearsanra. Déanann an Oifig iarracht dea-chaidreamh foirne a chur chun cinn trí bheartais agus nósanna imeachta éifeachtacha bainistíochta pearsanra agus acmhainní daonna, agus trí chomhairle a chur ar, agus cúnamh a thabhairt don fhoireann.

Oifig an Uachtaráin

Baineann an oifig seo le treoir fhoriomlán na hOllscoile ina cuid gníomhaíochtaí acadúla, riaracháin, airgeadais, pearsanra agus eile. Faoi théarmaí Acht na nOllscoileanna, 1997, is é an tUachtarán oifigeach cuntasaíochta na hinstitiúide.

An Oifig Cothaithe Cáilíochta

I dtéarmaí tagartha na hOifige Cothaithe Cáilíochta tá tiomantas dearbhaithe cáilíochta agus feabhsúchán cáilíochta. Tá cur chun cinn cáilíochta, oiliúna, múinteoireachta agus forbartha foirne laistigh den Ollscoil mar chuid dá ról.
Oifig an Chláraitheora

Is é an Cláraitheoir an tOifigeach Sinsearach atá freagrach as gnóthaí acadúla san Ollscoil. Déanann Oifig an Chláraitheora riar ar gach gné de dhul chun cinn acadúil na mac léinn óna n-iontráil go dtí go mbronntar céim orthu.

An Oifig Rochtana

Tá an tOifigeach Rochtana freagrach as rochtain Ollscoile a chur chun cinn i measc iontrálaithe neamhthraidisiúnta, lena n-áirítear daoine faoi mhíchumas, daoine ó chúlraí socheacnamaíocha faoi mhíbhuntáiste, mic léinn lánfhásta, taistealaithe agus dídeanaithe. 

Oifig Tacaíochta na Mac Léinn Aosach  


Tá sé d’fhreagracht ar Oifig Tacaíochta Thionscadal na Mac Léinn Aosach an timpeallacht foghlama do mhic léinn aosacha a fheabhsú. 
An Oifig Iontrálacha

Tá an Oifig Iontrálacha freagrach as iontráil na bhfochéimithe ar fad chuig an Ollscoil. Tá an Oifig gníomhach i bhfógraíocht agus cur chun cinn cúrsaí fochéime na hOllscoile, agus cuireann sí eolas ar fáil do Qualifax (bunachar sonraí de chúrsaí in Éirinn). Coinníonn sí sonraí ábhartha ar shuíomh Gréasáin na hOllscoile agus cuireann sí foilseacháin éagsúla fhochéime na hOllscoile amach.

Oifig na Scrúduithe

Déanann Oifig na Scrúduithe riar ar phróiseas na scrúduithe ó na hiontrálacha a fháil go dtí na torthaí a chur amach. Déanann an oifig bainistíocht, chomh maith, ar phróiseas na scrúduithe i leith tráchtais PhD agus Máistreachta.

An Oifig Idirnáisiúnta

Déanann an Oifig Idirnáisiúnta iarracht gníomhaíochtaí idirnáisiúnta a chur chun cinn thart timpeall na hOllscoile. Earcaíonn an Oifig Idirnáisiúnta mic léinn lán-chéime neamh-AE chomh maith le mic léinn chuairte atá i mbun clár san Ollscoil.

Oifig Taifead na Mac Léinn

Tá Oifig Taifead na Mac Léinn freagrach as clárú na mac léinn, agus as taifid chruinne a choinneáil le haghaidh gach mac léinn, idir shean agus nua.

An Oifig Staidéir Thaighde agus Iarchéime

Stiúireann an Oifig Staidéir Thaighde agus Iarchéime tacaíocht institiúideach i dtreo Staidéir Thaighde agus Iarchéime.

An Oifig Slándála

Tá an Oifig seo lonnaithe i bhFoirgneamh na nEalaíon ar an gCampas Thuaidh agus í freagrach as síocháin, ord agus slándáil a chothú, as cosc a chur ar choireanna agus neamhord, agus agus as aghaidh a thabhairt ar aon fhaitíos nó imní a bheadh ar phobal an champais i dtaobh na gcúrsaí sin.

Seirbhísí Mac Léinn

Seirbhísí Mac Léinn

I measc na seirbhísí a chuireann Oifig na Seirbhísí Mac Léinn ar fáil tá:

Clubanna & Cumainn:

Tá breis is 60 Club agus Cumann gníomhach san Ollscoil, ag tabhairt deiseanna maithe do mhic léinn a bheith páirteach i ngníomhaíochtaí sóisialta, cultúrtha, agus spóirt. [Trí mheán na Gaeilge a fheidhmíonn ceann de na clubanna seo, Cuallacht Cholm Cille.]

Aontas na Mac Léinn:

Bunaíodh Aontas na Mac Léinn, Má Nuad, le seasamh do leas mhic léinn na hOllscoile agus d’fhonn an leas seo a chur chun cinn.

An Coiste um Chúnamh Mac Léinn

Is comhchoiste mac léinn-foirne é an Coiste um Chúnamh Mac Léinn, a bunaíodh le cúnamh a thabhairt do mhic léinn a mbíonn deacrachtaí airgeadais acu.   

Ionad Sóisialta na Mac Léinn:

In Ionad Sóisialta na Mac Léinn tá beár, ionad ceoil, caifé, agus Oifigí.

Oifig an Chomhairleora Acadúil

Feidhmíonn an oifig seo mar an túsphointe teagmhála do mhic léinn a bhíonn ag lorg eolais ar cheisteanna ginearálta a eascraíonn as a gcaidreamh leis an Ollscoil.

An tSeirbhís Séiplíneachta

Tá beirt Shéiplíneach Chaitliceacha lánaimseartha agus Rúnaí páirtaimseartha sa tSéiplíneacht. Bíonn an oifig i dteagmháil leis na hEaglaisí Protastúnacha atá páirteach i saol na mac léinn ó am go ham chomh maith.

An Creche
Tá an Creche ar fáil do pháistí mhic léinn agus fhostaithe na hOllscoile (seachas páistí fhoireann an Creche). 

Cumann Alumni Mhá Nuad

Bunaíodh Cumann Alumni Mhá Nuad de thoradh athaontú rathúil na gCéimithe a cuireadh ar siúl i mí Aibreáin 1995 mar chuid de cheiliúradh dhá chéad bhliain na hOllscoile. 

An tIonad Leighis

Cuireann an tIonad Leighis seirbhísí éagsúla leighis agus altranais ar fáil saor in aisce do na mic léinn ar fad.

An Oifig Lóistín
Pléann an Oifig Lóistín le gach gné de chúrsaí lóistín mac léinn idir ar an gcampas agus lasmuigh de. Pléann an tOifigeach Lóistín le hiarratais ó mhic léinn i leith cúnaimh chomh maith.

An Oifig Spóirt

Tá an Oifig seo freagrach as clubanna spóirt mac léinn a fhorbairt, a chur chun cinn agus as tacaíocht a thabhairt dóibh, chomh maith le cláir chorpacmhainne a chur i bhfeidhm agus áiseanna spóirt na hOllscoile a chothú agus a sceidealadh.

An tSeirbhís Comhairlithe Mac Léinn

Cuireann an tSeirbhís Comhairlithe Mac Léinn comhairleoireacht ar fáil do mhic léinn san Ollscoil.

Cé go bhfuil sé ar a gcumas ag baill foirne i gcuid mhaith de na ranna seo seirbhís áirithe a chur ar fáil i nGaeilge, ní bheadh an tseirbhís ag an leibhéal go dtabharfaí ‘dátheangach’ uirthi. Tá cuid mhaith den fhoireann sásta gnó a dhéanamh trí Ghaeilge, agus tá (g) curtha le hais a gcuid ainmneacha siúd san eolaire teileafóin inmheánach.

Tá an Ollscoil tiomanta do sheirbhísí a chur ar fáil trí Ghaeilge i dtromlach na rann agus na n-oifigí. Déanfaidh an Ollscoil iarracht an tiomantas seo a chur ar aghaidh ar bhonn leanúnach. Idir an dá linn, áfach, agus

Faoi dheireadh na dara bliana den scéim ar an 18 Meán Fómhair 2007, déanfar na nithe seo a leanas san Ollscoil:
· Cuirfear seirbhís dhátheangach ar fáil san hoifigí seo a leanas: Oifig an Uachtaráin, Oifig an Leas-Uachtaráin, Oifig an Chláraitheora, An Oifig Iontrálacha, Oifig Taifead na Mac léinn, Oifig an Chomhairleora Acadúil agus An tSeirbhís Mheantóireachta Mac Léinn. Bainfear an sprioc seo amach trí thacaíocht dhátheangach a chur ar fáil le cabhrú leo feidhmiú trí Ghaeilge de réir mar is gá.

· Cruthófar post mar Oifigeach na dTeangacha Oifigiúla.

· Cuirfear oiliúint ar fáil don fhoireann chun cur le hinniúlacht na hinstitiúide gnó a dhéanamh trí mheán na Gaeilge.

Faoi dheireadh na scéime ar an 18 Meán Fómhair 2008, déanfar na nithe seo a leanas san Ollscoil:

· Cuirfear cúrsa céad leibhéil ar fáil do Chumarsáid Ghairmiúil i nGaeilge.

· Beidh modúl trí Ghaeilge ar fáil sa chúrsa céime ar an Staidéar Matamaiticiúil.
· Aithneoidh an Ollscoil ranna agus seirbhísí eile a chuirfidh seirbhísí dátheangacha ar fáil. 

2.8 Ag cur le cumas Gaeilge na hOllscoile
Tá tiomantas leanúnach don oiliúint agus don fhorbairt chuí a chur ar fáil don fhoireann ar fad, sa dá theanga oifigiúla, mar fhreagra ar riachtanais ár gcuid mac léinn agus foirne. Déanfaidh an Ollscoil anailís ar oiliúint agus ar fhorbairt foirne, a chabhróidh leis an éileamh atá ar sheirbhísí Gaeilge a aithint.

Ó dháta tosaithe na scéime, 19 Meán Fómhair 2005, déanfar na nithe seo a leanas san Ollscoil:

· Cuirfear feasacht teanga san áireamh mar chuid d’oiliúint Ionduchtúcháin agus d’oiliúint Seirbhísí custaiméirí le cinntiú go dtuigeann na baill foirne na himpleachtaí a bhaineann le hAcht na dTeangacha Oifigiúla agus an chaoi go rachaidh sé i bhfeidhm ar a gcuid oibre féin.

· Eagrófar ranganna Gaeilge, Gaeilge do chuspóirí gairmiúla san áireamh, agus cabhrófar le baill foirne atá ag freastal ar na ranganna seo le linn uaireanta oibre. 

· Cuirfear comhairle ar an bhfoireann maidir le ranganna Gaeilge ardchaighdeáin atá ar fáil lasmuigh d’uaireanta oibre, ar an gcampas agus lasmuigh de (m.sh. Dioplóma tríú leibhéil sa Ghaeilge; Sult; Gael-Linn, srl);

· Leanfar go gníomhach ag cur líon na seirbhísí Gaeilge chun cinn trí chomharthaíocht, an suíomh Gréasáin, srl.

Tá baill foirne áirithe san Ollscoil atá sásta gnó a dhéanamh trí mheán na Gaeilge. Lena gcead, léireofar ar shuíomh Gréasáin na hOllscoile iad agus cuirfear a gcuid seoltaí ríomhphoist ar fáil le cúnamh a thabhairt do chliaint ar mian leo a gcuid gnó a dhéanamh trí Ghaeilge.

Caibidil 3

Faireachán & Athbhreithniú

Beidh idir lucht ardbhainistíochta na hOllscoile agus Choiste na Gaeilge, mar Choiste an Údaráis Rialaithe a bhfuil de chúram air teanga agus cultúr na Gaeilge a chur chun cinn san Ollscoil, freagrach as faireachán agus athbhreithniú a dhéanamh ar an scéim. Coinneoidh siad feidhmiú na scéime faoi athbhreithniú. Is iad na ceannairí ranna agus seirbhísí atá freagrach as an scéim a chur i bhfeidhm ina réimsí féin, go príomhúil, a dhéanfaidh an faireachán ó lá go lá. Cabhróidh Oifigeach na dTeangacha Oifigiúla leo. Réiteoidh an Coiste tuairisc d’Údarás Rialaithe na hOllscoile ar an dul chun cinn maidir leis an scéim a chur i bhfeidhm.

Caibidil 4

An Scéim Chomhaontaithe a Phoibliú

Fógrófar inneachar na scéime, i dteannta le tiomantais agus soláthairtí na scéime, don phobal trí:-

_ Preasráitis;

_ Seoladh Oifigiúil na scéime;

_ Fógraíocht soláthairtí;

_ Scaipeadh ar ghníomhaireachtaí cuí agus ar chomhlachtaí poiblí;

_ An Suíomh Gréasáin.

Ina theannta sin, chomh luath agus atá na ranna agus na hoifigí úd atá tiomanta do sheirbhís a chur ar fáil réidh le déanamh amhlaidh déanfar seo a fhógairt ar na slite thuas. Seoladh cóip den scéim seo ar aghaidh chuig Oifig Choimisinéir na dTeangacha Oifigiúla chomh maith.

